
 

 

 
 
 
 
 

 
 
 

 
 

 
 

 
განათლების ხარისხის განვითარების ეროვნული ცენტრის რჩევები უმაღლესი 
საგანმანათლებლო დაწესებულებებისათვის აკადემიური თავისუფლების 
მხარდაჭერისათვის    

 
 

აკადემიური თავისუფლება ერთ-ერთი ფუნდამენტური ღირებულებაა უმაღლეს განათლებაში, რომელიც 
საქართველოს კონსტიტუციით არის დაცული და განხილულია, როგორც ადამიანის ერთ-ერთი ძირითადი 
უფლება. კერძოდ, საქართველოს კონსტიტუციის 27-ე მუხლის მიხედვით, აკადემიური თავისუფლება და 
უმაღლესი საგანმანათლებლო დაწესებულებების ავტონომია უზრუნველყოფილია. ,,უმაღლესი განათლების 
შესახებ’’ საქართველოს კანონი აკადემიურ თავისუფლებას განმარტავს, როგორც აკადემიური და სამეცნიერო 
პერსონალისა და სტუდენტთა უფლებას, დამოუკიდებლად განახორციელონ სწავლება, სამეცნიერო კვლევა და 
სწავლა (,,უმაღლესი განათლების შესახებ“ საქართველოს კანონი, მე-2 მუხლის ,,გ“ ქვეპუნქტი). საგულისხმოა, 
რომ საქართველოში მოქმედი უმაღლესი საგანმანათლებლო დაწესებულებების ავტორიზაციის სტანდარტიც 
ფარავს აკადემიური თავისუფლების დაცვის საკითხებს, კერძოდ, დაწესებულების ორგანიზაციული მართვისა 
და სტრუქტურის შესახებ სტანდარტის 2.3 კომპონენტი ეხება აკადემიური თავისუფლების პრინციპების დაცვას, 
რომლის შეფასების კრიტერიუმია უმაღლესი საგანმანათლებლო დწესებულების შესაბამის მარეგულირებელ 
აქტებში აკადემიური თავისუფლების პრინციპების დაცვის დეკლარირება (2010 წლის 10 ოქტომბრის, ბრძანება 
№99/ნ ,,საგანმანათლებლო დაწესებულებების ავტორიზაციის დებულებისა და საფასურის დამტკიცების 
შესახებ“). დამატებით, მნიშვნელოვანია, რომ აკადემიური თავისუფლების კონცეფცია გაზიარებული იყოს 
უმაღლესი საგანმანათლებლო დაწესებულების საზოგადოების მიერ და მოცემული საკითხი ფასდება კიდეც 

ინსტიტუციური შეფასების პროცესში (ავტორიზაციის სტანდარტების შესაბამისად). 

 
აკადემიური თავისუფლება ფუნდამენტურ პირობას წარმოადგენს ახალი ცოდნის შექმნისათვის, რადგან იგი 
საშუალებას აძლევს აკადემიურ პერსონალს, განახორციელონ კვლევები და მოახდინონ კვლევის შედეგების 
დისემინაცია ყოველგვარი - იდეოლოგიური, სუბიექტურ მსოფლმხედველობაზე დაფუძნებული, პოლიტიკური 
შეხედულებების, მრწამსის დაფიქსირებისა და ასევე კულტურული თავისებურებების თუ სხვა ფორმის 
გავლენებით გამოწვეული ფაქტორების გარეშე.  
  
 უმაღლესი განათლების გარე ხარისხის უზრუნველყოფის გამოცდილებიდან გამომდინარე, აღსანიშნავია, რომ 
უმაღლესი საგანმანათლებლო დაწესებულებებში მოქმედი პოლიტიკის დოკუმენტები მოიცავს აკადემიური 
თავისუფლების დაცვის საკითხებს. იზიარებს რა უმაღლესი საგანმანათლებლო დაწესებულებების როლს, მის 
მნიშვნელობას აკადემიური თავისუფლების დაცვის მიმართულებით, ცენტრმა შეიმუშავა რჩევები, რაც 
უმაღლეს საგანმანათლებო დაწესებულებებს საშუალებას მისცემს, უკეთ ამოიცნონ აკადემიური თავისუფლების 
საფრთხეები და უფრო სისტემურად და თანმიმდევრულად მიუდგნენ აკადემიური პერსონალისა და 
სტუდენტების ამ საფრთხეებისაგან დაცვის საკითხს: 

• აკადემიური თავისუფლების დაცვისათვის მნიშვნელოვანია ისეთი აკადემიური გარემოს შექმნა, 
რომელიც წაახალისებს ინტელექტუალური და შემოქმედებითი პროცესების პატივისცემის 
კულტურის დამკვიდრებას და მის განვითარებას. აღნიშნული გულისხმობს სტუდენტებისა და 
აკადემიური საზოგადოების წევრების მიერ იდეების ფართო სპექტრისა და სხვადასხვა 
პერსპექტივების გამოხატვის წახალისებას (ინტელექტუალური და შემოქმედებითი პროცესების 
პატივისცემის კულტურა გულისხმობს სტუდენტებისა და აკადემიური პერსონალის მრავალფეროვანი 

https://matsne.gov.ge/document/view/30346?publication=36
https://matsne.gov.ge/ka/document/view/1031755?publication=48
https://matsne.gov.ge/ka/document/view/1031755?publication=48
https://matsne.gov.ge/ka/document/view/1031755?publication=48
https://eqe.ge/ka/page/static/449/avtorizatsiis-standartebi


 

 

კულტურული, მსოფლმხედველობრივი, სოციალური და ა.შ. შეხედულებების თანაარსებობას, 
თავისუფლად გამოხატვის შესაძლებლობას და მის პატივისცემას);  

• მნიშვნელოვანია, აკადემიური პერსონალის მიერ აკადემიური თავისუფლების აღქმა ეფუძნებოდეს 
დარგის უახლეს მიღწევებს, დარგის პროფესიულ ეთიკას, სწავლების საფეხურის მოთხოვნებს, 
დიდაქტიკის საუკეთესო პრაქტიკასა და ანგარიშვალდებულების გაზიარებისა და პატივისცემის 
პრინციპებს. 

• აკადემიური თავისუფლების დასაცავად მნიშვნელოვანია ღია და სიღრმისეული აკადემიური 
დებატების კულტურის წახალისება გარკვეულ სამეცნიერო პრობლემურ საკითხებზე, რაც 
ინტელექტუალური ცოდნის განვითარებისათვის ერთ-ერთი აუცილებელი წინაპირობაა;   

• აკადემიური თავისუფლების დასაცავად საჭიროა ინსტიტუციის მარეგულირებელი დოკუმენტების 
გარდა არსებობდეს კონკრეტული ქმედითი მექანიზმები, რომლებიც დაიცავენ სტუდენტებსა და 
აკადემიურ პერსონალს არაპოპულარული ან საკამათო შეხედულებების გამოხატვის შემთხვევაში 
არასასურველი შედეგებისაგან; 

• აკადემიური თავისუფლების დასაცავად ასევე მნიშვნელოვანია სტუდენტებისა და აკადემიური 
პერსონალის ინფორმირება აკადემიური თავისუფლების შეზღუდვის არსებულ ან მოსალოდნელ 
საფრთხეებზე;  

• გასათვალისწინებელია, რომ აკადემიური თავისუფლება და მისი შეზღუდვის საფრთხე შესაძლოა 
სხვადასხვაგვარად იყოს აღქმული აკადემიური პერსონალისა და სტუდენტების მიერ. შესაბამისად, 
მნიშვნელოვანია, უმაღლესმა საგანმანათლებლო დაწესებულებებმა გაითვალისწინონ ეს 
თავისებურება. მაგალითად, საერთაშორისო პრაქტიკაში დადასტურებულია, რომ უვადოდ დანიშვნის 
კონტრაქტის ე.წ. ტენუარის მქონე აკადემიური პერსონალი უფრო მეტად გრძნობს თავს დაცულად 
აკადემიური თავისუფლების შეზღუდვის საფრთხეებისგან, ვიდრე სხვა ტიპის კონტრაქტით 
დასაქმებული პერსონალი; 

• აკადემიური თავისუფლების ხარისხის დასადგენად, ინსტიტუციებმა ასევე, შეიძლება შეიმუშაონ 
ორგანიზაციული გარემოს შეფასების კითხვარი, რაც მათ დაეხმარება, სიღრმისეულად შეისწავლონ 
აკადემიური თავისუფლების კონტექსტი, პერსონალისა და სტუდენტების სხვადასხვა ჯგუფების 
პერსპექტივები და საჭიროების შემთხვევაში უზრუნველყონ სათანადო რეაგირება. სხვადასხვა 
პერსპექტივის დასანახად, ასევე შესაძლებელია ფორუმების ორგანიზება აკადემიური თავისუფლების 
კონცეფციისა და მასთან დაკავშირებული მოსაზრებების განხილვის მიზნით (ამის ერთ-ერთი მაგალითია 

King's College London-ის 2023 წლის დისკუსიების სერია აკადემიურ თავისუფლებაზე).   

• აუცილებელია სტუდენტებისა და აკადემიური პერსონალის ინფორმირება აკადემიური თავისუფლების 
არსისა და მისი დაცვის მიზნით მათი უფლებების შესახებ. შესაბამისად, მნიშვნელოვანია მუდმივი ზრუნვა 
აკადემიური თავისუფლების შესახებ ცნობიერების ამაღლების მიმართულებით. ამ კუთხით კარგ 
მაგალითებს წარმოადგენს საერთაშორისო სამეცნიერო ბაზებში ინდექსირებული აკადემიური ჟურნალები 
და მიმდინარე კვლევები აკადემიურ თავისუფლებაზე, ასევე ქვეყნების დონეზე აკადემიური 
თავისუფლების შეფასების სხვადასხვა ინსტრუმენტები, მაგ: 

o აკადემიური თავისუფლების გლობალური ინდექსი (the Academic Freedom Index)  
o ევროპის უნივერსიტეტების მიერ განხორციელებული უნივერსიტეტების ავტონომიის კვლევის 

ანგარიში (Autonomy Scorecard 2023), რომელიც მოიცავს მდგომარეობის მიმოხილვას ევროპის 
ქვეყნებში აკადემიური თავისუფლების დაცვის კუთხით 

o ბოლონიის იმპლემენტაციის სამუშაო ჯგუფის რესურსები, რომელიც მუშაობს ევროპული 
უმაღლესი განათლების სივრცეში განათლების ფუნდამენტური ღირებულებების საკითხებზე 

• საგულისხმოა, რომ საქართველოს კანონი უმაღლესი განათლების შესახებ ხაზს უსვამს რომ აკადემიური 
თავისუფლება შესაძლოა აბსოლუტურად შეუზღუდავი არ იყოს და ადგენს მიზნებს, როცა მისი შეზღუდვა 
დასაშვებია. კანონის მიხედვით,  აკადემიური თავისუფლების შეზღუდვა დასაშვებია მხოლოდ შემდეგი 
მიზნებისათვის: 

ა) სამეცნიერო კვლევის თავისუფლებისათვის – საორგანიზაციო საკითხებსა და პრიორიტეტების 
განსაზღვრაში; 

ბ) სწავლების თავისუფლებისათვის – სასწავლო პროცესის ორგანიზაციული საკითხების 
გადაწყვეტაში, ლექციების ცხრილისა და სასწავლო კურსის პროგრამების დამტკიცების საკითხებში; 

გ) სწავლის თავისუფლებისათვის – სასწავლო პროცესის ორგანიზებასა და მაღალი ხარისხის 
სწავლების უზრუნველყოფაში; 

დ) იმ შემთხვევაში, როდესაც სამეცნიერო კვლევის განხორციელება და ამ კვლევის შედეგების 
გამოქვეყნება შეზღუდულია შრომითი ხელშეკრულებით ან ისინი შეიცავენ სახელმწიფო 
საიდუმლოებას. 

https://www.youtube.com/watch?v=vzBr0srbQA8&t=7s
https://www.v-dem.net/our-work/research-programs/academic-freedom/#:~:text=The%20Academic%20Freedom%20Index%20(AFI)%20provides%20an%20overview%20of%20the,world's%20population%20%E2%80%93%204%20billion%20people
https://www.v-dem.net/our-work/research-programs/academic-freedom/#:~:text=The%20Academic%20Freedom%20Index%20(AFI)%20provides%20an%20overview%20of%20the,world's%20population%20%E2%80%93%204%20billion%20people.
https://www.eua.eu/resources/publications/1061:university-autonomy-in-europe-iv-the-scorecard-2023.html
https://www.eua.eu/resources/publications/1061:university-autonomy-in-europe-iv-the-scorecard-2023.html
https://eua.eu/downloads/publications/eua%20autonomy%20scorecard.pdf
http://ehea.info/page-Working-Group-FV


 

 

• აკადემიური თავისუფლების ზემოთ ხსენებული მიზნებით შეზღუდვის შემთხვევაში მნიშვნელოვანია 
უზრუნველყოფა იმისა, რომ შეზღუდვა იყოს გონივრული, სამართლიანი და ემსახურებოდეს პოზიტიური 
სასწავლო გარემოს ფორმირებას, რომელშიც აკადემიური პერსონალისა და სტუდენტების უფლებები 
დაცულია და მათი კეთილდღეობა გარანტირებულია.  

• მნიშვნელოვანია სხვადასხვა აქტორების როლისა და პასუხისმგებლობების გათვალისწინება 
აკადემიური თავისუფლების დაცვის საკითხში. ეს აქტორები არიან: 
o სახელმწიფო: მისი ვალდებულებაა საკანონმდებლო და პოლიტიკის დონეზე აკადემიური 

თავისუფლების საჭიროების დეკლარირება და მისი მხარდაჭერა სამართლებრივი დაცვის 
მექანიზმებით, რაც შესაძლოა მოიცავდეს აკადემიური თავისუფლების დაცვას , აკადემიური 
თავისუფლების მხარდაჭერას საერთაშორისო აკადემიურ პროექტებში და ა.შ. 

o უმაღლესი საგანმანათლებლო დაწესებულებები: მათი როლი და პასუხისმგებლობაა ისეთი 
გარემოს შექმნა ინსტიტუციის შიგნით, რომელიც განამტკიცებს აკადემიურ თავისუფლებას და 
უზრუნველყოფს სტუდენტებისა და აკადემიური პერსონალის დაცვას აკადემიური თავისუფლების 
შეზღუდვისაგან შესაბამისი პოლიტიკის დოკუმენტებითა და პრაქტიკით; 

o აკადემიური წრეები: მათი როლი და მოვალეობაა აკადემიური თავისუფლების ფარგლებში 
პასუხისმგებლობის პრინციპების გათვალისწინება და კოლეგებისა და სტუდენტების აკადემიური 
თავისუფლების დაცვა, ღია სამეცნიერო დებატებში მონაწილეობით და საჭიროების შემთხვევაში 
სამართლებრივი მექანიზმების გამოყენებით;  

o უსდ-ების ადმინისტრაციული პერსონალი: მათი როლი და მოვალეობაა აკადემიური 
თავისუფლების შესახებ რეგულაციების პრაქტიკაში რეალური განხორციელება, აკადემიური 
თავისუფლების მხარდაჭერა შესაბამისი რესურსების უზრუნველყოფით (მაგ. რესურსების 
მოძიებით, ვორქშოფების/დისკუსიის პლატფორმების ორგანიზებით სტუდენტებისა და 
აკადემიური, სამეცნიერო, მოწვეული პერსონალისათვის აკადემიური თავისუფლების შესახებ 
ცნობიერების ასამაღლებლად). ასევე უსდ-ების ადმინისტრაციული პერსონალის მოვალეობები 
უნდა მოიცავდეს სტუდენტებისა და აკადემიური პერსონალის აკადემიური თავისუფლების 
შეზღუდვისა და აკადემიური ცენზურის შემთხვევებზე რეაგირებას და ინდივიდების მხარდაჭერას 
მსგავს შემთხვევებში. ადმინისტრაციული პერსონალი მხარს უნდა უჭერდეს ღია დიალოგსა და 
დებატების კულტურას ინსტიტუციის ფარგლებში; 

o საზოგადოება: მნიშვნელოვანია საზოგადოება აცნობიერებდეს აკადემიური თავისუფლების 
მნიშვნელობას და როლს დემოკრატიის განვითარებაში და აღიარებდეს მას, როგორც აუცილებელ 
წინაპირობას ახალი ცოდნის შექმნისა და განვითარებისათვის. აკადემიური თავისუფლების 
დასაცავად მნიშნელოვანია საზოგადოებაში წახალისებული იყოს ღია დიალოგი და საჯარო 
დებატები უმაღლეს საგანმანათლებლო დაწესებულებებსა და საზოგადოებას შორის, რაც 
გულისხმობს საკითხების სხვადასხვა პერსპექტივიდან განხილვის მნიშვნელობის აღიარებას, ასევე 
ნდობის არსებობას უმაღლესი საგანმანათლებლო დაწესებულებების მიმართ, და მათი როლის 
აღიარებას მეცნიერების განვითარებასა და საზოგადობაში არსებული გამოწვევების დაძლევაში.   

 
 

 

 

 

 

 

 

 

 

 

 



 

 

    
 
 
 
 
 
 
 
 
 
 
 
 
 
 
 
 
 
 
 
 
 
 
 

განათლების ხარისხის განვითარების ეროვნული ცენტრი 
მისამართი: ქ. თბილისი, მ. ალექსიძის ქუჩა, მეორე შესახვევი №2, 0193 

ტელ: +995 322 200 220 (*3599) 

https://www.linkedin.com/company/national-center-for-educational-quality-enhancement/mycompany/?viewAsMember=true
https://www.facebook.com/eqe.gov.ge/
https://twitter.com/i/flow/login?redirect_after_login=/eqe_georgia
https://www.youtube.com/user/NCEQE

